
Shri Ganesha Manasa Puja Stotram

ಶ್ರೀಗಣೇಶಮಾನಸಪೂಜಾಸ್ತೋತ್ರಂ

ಶ್ರೀಜಗದ್ಗುರು ಶೃಂಗೇರೀ
ಶ್ರೀಚಂದ್ರಶೇಖರಭಾರತೀ ಸ್ವಾಮಿ ಅನುಗೃಹೀತಾ
ವಾತ್ಸಲ್ಯಭಾಜನಮಗಾಧಿಪಕನ್ಯಕಾಯಾ
ಮಾತ್ಸರ್ಯಶೂನ್ಯಹೃದಯೈರ್ಭುವಿ ಭಾವನೀಯಂ .

ಪ್ರತ್ಯೂಹಜಾತವಿನಿಪಾತನಲಬ್ಧವರ್ಣ-
ಮತ್ಯೂರ್ಜಿತಂ ಹೃದಿ ಭಜಾಮಿ ಗಣಾಧಿನಾಥಂ .. 1..

ಆವಾಹಯಾಮಿ ಗಣನಾಥಮುಮಾಮಹೇಶ-
ಸರ್ವಸ್ವಭೂತಮಪನೀತದುರಂತರಾಯಂ .

ಯೋಗೀಂದ್ರಮಾನಸಸರೋರುಹಂಸವಿಕಾಸ-

ಲೀಲಾವಿಶೇಷಚತುರಂ ನಿಗಮಾಂತನಿಷ್ಠಂ .. 2..

ಮಾಣಿಕ್ಯಮಂಜುಲಮರೀಚಿಮನೋಜ್ಞಪಾರ್ಶ್ವಂ
ಸಾಂದ್ರೀಭವನ್ಮರಕತಾವಲಿಮೇಚಕಾಭಂ .

ಮುಕ್ತಾಮಣಿಪ್ರಕರಮೇದುರಿತಾಂತರಾಲಂ
ರತ್ನಾಸನಂ ತವ ಹೃದಾ ಪರಿಕಲ್ಪಯಾಮಿ .. 3..

ಗಂಗಾದಿಪುಣ್ಯಸರಿತಾಂ ಪರಿಪೂತತೀರ್ಥೈಃ
ಪಾದ್ಯಂ ತವಾದ್ಯವಧಿಶೂನ್ಯ ಸಮರ್ಪಯಾಮಿ .

ಅರ್ಘ್ಯಂ ದದಾಮ್ಯಹಮನರ್ಘಗುಣಾಭಿರಾಮ
ಪ್ರತ್ಯೂಹವಾರಣ ಸುವಾರಣವಕ್ತ್ರ ತುಭ್ಯಂ .. 4..

ಪ್ರತ್ಯಾಹೃತೈರಖಿಲಪುಣ್ಯಸರಿದ್ವರಾಭ್ಯ-
ಸ್ತೀರ್ಥೈರ್ದದಾಮ್ಯಮಲಮಾಚಮನಂ ಚ ತುಭ್ಯಂ .

ಸೂಕ್ತಾದಿಮಂತ್ರನಿವಹೈರಭಿಮಂತ್ರಿತೈಶ್ಚ
ಪುಣ್ಯೋದಕೈಸ್ತವ ಶಿರಃ ಸ್ನಪಯಾಮ್ಯಜಸ್ರಂ .. 5..

ಆಚೂಡಮಾಚರಣಮಪ್ಯಭಿಷಿಚ್ಯ ತೀರ್ಥೈಃ
ಆಲೋಕ್ಯನ್ನಖಿಲಮಂಗಲಮಾನನಂ ತೇ .

ಆನಂದನಿರ್ಭರಮನಾಶ್ಚುಲುಕೀಕೃತಾಕ್ಷಃ
ಕಿಂ ವಾ ಭವಾಮಿ ಸಫಲೀಕೃತಪುಣ್ಯಜನ್ಮಾ .. 6..

ಕಸ್ತೂರಿಕಾಘುಮುಘುಮೀಕೃತಚಂದನಾನಿ
ದಿವ್ಯಂ ದುಕೂಲಯುಗಲಂ ಚ ದದಾಮಿ ತುಭ್ಯಂ .

ಯಜ್ಞೋಪವೀತಮಭಿಮಂತ್ರಿತಮರ್ಪಯಾಮಿ
ದಿವ್ಯಾನ್ಶ್ಚ ಭೂಷಣಗಣಾನ್ ಪ್ರತಿಪಾದಯಾಮಿ .. 7..

ಜಾತಿಸುಚಂಪಕಸರೋರುಹಕುಂದಮಲ್ಲೀ
ಬಿಲ್ವಾದಿಭಿರ್ಬಹುವಿಧೈರಿತರೈಶ್ಚ ಪುಷ್ಪೈಃ .
ತ್ವಾಮರ್ಚಯನ್ನಮರಸಂಹಿತಸೇವ್ಯಮಾನಂ
ಆರಾದ್ಭಜಾಮಿ ತು ಕದಾ ಕೃತಕೃತ್ಯಭಾವಂ .. 8..

ಸ್ವಾಮಿನ್ ದದಾಮ್ಯಗರುಗುಗ್ಗುಲುಚಂದನಾದಿ
ಧೂಪಾನ್ ಸುಗಂಧಭರಿತಾನ್ ಶಿವಸೂನವೇ ತೇ .

ಆಜ್ಯಪ್ಲುತಾಮಲಸುವರ್ತಿಭಿರೇಧಮಾನ-

ಮಾದರ್ಶಯಾಮಿ ನನು ತೇ ತಪನೀಯದೀಪಂ .. 9..

ಚೋಷ್ಯೈಶ್ಚ ಭಕ್ಷ್ಯನಿವಹೈಶ್ಚ ಕರಂಬಿತಂ ತೇ
ಭೋಜ್ಯಂ ದದಾಮಿ ಗಣನಾಯಕ ದಿವ್ಯಮನ್ನಂ .

ಆಮೋದಕಂ ಚ ಗಿರಿಜಾಸುತಮೋದಕಾನಾಂ
ಸ್ವಾಮಿನ್ ಪರಶ್ಶತಮಪಿ ಪ್ರತಿಪಾದಯಾಮಿ .. 10..

ಆನಮ್ರನಾಕಿಗಣಮಂಜುಲಮೌಲಿಮಾಲಾ-
ನೀರಾಜ್ಯಮಾನಚರಣದ್ವಯ ವಿಘ್ನಹಂತಃ .
ಕರ್ಪೂರದೀಪನಿವಹೈಸ್ತವ ಪಾದಪದ್ಮಂ
ನೀರಾಜಯಾಮಿ ನನು ಮಾಂ ಪರಿಪಾಹಿ ಭಕ್ತಂ .. 11..

ಪುಷ್ಪಾಂಜಲಿಂ ಪ್ರಚುರಯಾಮಿ ಸುವರ್ಣಪುಷ್ಪೈಃ
ಸನ್ಮಂತ್ರಪುಷ್ಪಮಪಿ ಚ ಪ್ರತಿಪಾದಯಾಮಿ .

ಸರ್ವೋಪಚಾರಪನಿವಹಾಂಶ್ಚ ಸಮರ್ಪಯಾಮಿ
ಸ್ವಾಮಿನ್ ಗಣಾಧಿಪ ಸಮುದ್ಧರ ಮಾಂ ಭವಾಬ್ಧೇಃ .. 12..
ನಾರೋಗ್ಯಮದ್ಯ ಕಲಯೇ ನ ಚ ಭೋಗ್ಯಜಾತಂ
ಭಾಗ್ಯಂ ನ ವಾ ವಿಷಯಲಂಪಟತಾನಿದಾನಂ .

ವೈರಾಗ್ಯಮೇವ ಸುತರಾಮುಪಲಂಭಯನ್ಮಾಂ
ಸ್ವಾಮಿನ್ ಸಮುದ್ಧರ ಭವಾಂಬುನಿಧೇರ್ದುರಂತಾತ್ .. 13..

ಇತ್ಥಂ ಗಣಾಧಿಪತಿಮಾನಸಪೂಜನಂಯಃ
ಕೈವಲ್ಯದಂ ಸುಲಲಿತಂ ಪಠತೀಹ ಭಕ್ತ್ಯಾ .
ನಾಗಾಮಿಜನ್ಮಭಯಮಸ್ತಿ ಹಿ ತಸ್ಯ ಪುಂಸಃ
ಕೈವಲ್ಯಸೌಧಮಚಿರಾದನುವೀಕ್ಷತೇ ಸಃ .. 14..

ಇತಿ ಶ್ರೀಜಗದ್ರುರು ಶ್ರೀಶೃಂಗೇರೀಪೀಠಾಧಿಪ ಶ್ರೀಚಂದ್ರಶೇಖರಭಾರತೀ
ಶ್ರೀಪಾದೈಃ ವಿರಚಿತಂ ಶ್ರೀಗಣೇಶಮಾನಸಪೂಜಾಸ್ತೋತ್ರಂ ಸಂಪೂರ್ಣಂ .

